Эссе
“Тукай әкиятләре сукмагыннан”
Габдулла Тукай!  Ул  бит безнең татар халкының  йөзе,  намусы һәм  аңы.Тукай шагыйрь генә түгел,  ә барлык халкыбызның  рухы да, теле дә һәм язмышы да.Аның иҗаты белән танышуы гына да ни торабит. 
Әле дә хәтеремдә кечкенә вакытта  әти – әнием  миңа аның иҗаты  турында сөйләп, әкиятләрен укыган иделәр. Бераз үсә төшкәч, аның иҗаты белән  мәктәптә укытучы апабыз таныштырды. Ул салмак кына  матур  тавышы белән сәнгатьле, күңелебезгә  үтеп керерлек итеп китаптан  “Шүрәле”не укып җибәрә иде. Без тыңлый – тыңлый  әкият эченә кереп киткәнебезне сизмичә дә кала идек.Ул вакыттагы уй  һәм кичерешләрне әйтеп бетергесез.    Шул вакыттан  миңа Тукайның шигырьләре, әкиятләре ошый башлады. Кич утырып яңадан шул әкиятләрне  укып чыга идем. Шулай итеп сүзләре дә истә кала иде. Классташларым белән әкиятне рольләргә  бүлеп сөйли идек. Сөйләгән саен, уйга  кала идек...Бу әкиятләр  ник онытылмый? Нигә аларны  һаман  саен  укыйсы, сөйлисе  килеп тора?Боларның сере нәрсәдә соң? 
	 Аның  сере– Тукай абыйда. Олы шәхес,  балалар язучысы. Аның шигырьләре, әкиятләре  йөзләрчә еллар элек  иҗат ителгән  булса  да,  бүгенге көндә  дә  үзенең  үзенчәлеге, теле, язмышы,   тәрбияви  әһәмияте  ягыннан   үз кыйммәтен  югалтмый.
Тукайның иҗаты  җиһанга ямь өсти,  яшәү көче  бирә.Үзенең шигырьләрен, әкиятләрен   укучыга син  шулай бул, болай бул дими, ә үзенә уйланырга мөмкинлек бирә,  нәтиҗә ясарга өйрәтә.Шуңа күрә балалар кечкенә вакыттан ук   ялкау булмаска, беркемнең дә сорамыйча әйберләрен алмаска,  батыр йөрәкле, уңган булырга  өйрәнәләр.
Аның шигырьләрендә  халкыбызның тормышы, яшәеше, милләтебезнең  иминлеге өчен  әрнү туган җир  белән бәйләп күрсәтелә. Туган җирен яраткан кеше генә,   кеше булып кала. 
 “Шүрәле”  поэмасындагы  Кырлай табигате  нинди матур сүрәтләнгән. Андагы   яшәүче җәнлекләр, кошлар  игътибарны үзләренә җәлеп  итеп торалар. Селкенмичә агачлар янында утырып торучы Шүрәленең күзләрен ялтыратып , койрыгын селкетеп атлап китүен,  балалар күзләрен дә алмыйча карап торалар. Үзләренең рәсемнәрендә нәкъ менә шуны  сүрәтлиләр.  Конкурста катнашу  очен балалар үзләренең әти – әниләре белән төрле поделкалар ясыйлар. Алып килгән эшләрне бәялибез һәм  күргәзмәгә   куябыз. 
[bookmark: _GoBack]Г.Тукайның шигырьләрендә һәм әкиятләрендә бер  бөек хәзинә бар. Ул - туган телгә мәдхия  җырлау. Әйе, Тукай  әсәрләрендә  ул  чагылы ала. Туган телне яратырга, шул телдә сөйләшергә кирәклеген балалар күңеленә  сеңдерергә  булыша.
Г.Тукайның  “Шүрәле”, “Су анасы”,  “Кәҗә белән сарык” әкияте, “Эш беткәч, уйнарга ярый” , “Бала белән күбәләк ” шигырләре буенча эшләнелгән  мультфильмнары балаларга  бик ошый. Рус милләте балалары да, тын да алмыйча  әкиятне татар телендә  карыйлар. Кабатлап күрсәтүне сорыйлар.Аеруча да  Шүрәле , Су анасы образлары аларга ошый. 
Ел саен бакчабызда  Г.Тукайның туган көнен билгеләп үтәбез. Аның шигырьләрен сөйлибез, әкиятләрен сәхнәләштерәбез. Иҗаты турында үземнең  белгән  мәгълүматларны  балаларга  җиткерәсем килә.  Төрле сорауларга җавап бирәбез.  Балалар  ике командага бүленеп,  чайнворд  чишәләр. “Оля һәм Коля  Тукай әкиятләрендә кунакта” дигән   интерактив  үзем ясаган уенда  теләп катнашалар.Бу  шагыйребезгә  олы хөрмәт  билгесе.
Тукай иҗаты  онытылмасын, мәңгелек булсын.  Яшь буын аның иҗаты белән танышып, яхшылыкка өйрәнеп кирәкле нәтиҗәләр ясасын. Габдулла  Тукай  татар халкының  күңелендә   яшәргә тиеш һәм яшәячәк! Шул вакытта безнең  телебез яшәр, киләчәгебез якты һәм  өметле булыр. 

